
 

 

 

 

 

 

 

  

 

 

 

 

 

 

 

 

 

 

 

 

 

 

Nim. 202.30 

 

D E K R È  E G Z E K I T I F 

 

 

Kontinyite Sispansyon ak Modifikasyon Tanporè Lwa yo 

Ki gen rapò ak ijans nan sitiyasyon katastwòf la 

 

LÈ NOU KONSIDERE, nan dat 7 mas 2020 an, mwen te pibliye Dekrè Egzekitif Nimewo 202 a 

(Executive Order Number 202) pou deklare yon ijans nan sitiyasyon katastwòf nan Eta a pou tout Eta New 

York la; ak  

 

LÈ NOU KONSIDERE, yo te dokimante alafwa ka transmisyon COVID-19 ki gen pou wè avèk 

vwayaj ak ka transmisyon COVID-19 akoz kontak nan kominote a nan Eta New York epi yo prevwa sa 

pral kontinye toujou;  

 

KOUNYE A, AN KONSEKANS, Mwen, Andrew M. Cuomo, Gouvènè Eta New York, 

konfòmeman a otorite ke lalwa bay mwen selon Seksyon 29-a nan Atik 2-B nan Lwa Egzekitif la 

(Executive Law) pou sispann oswa modifye pwovizwaman nenpòt lwa jeneral, lwa lokal, òdonans, dekrè, 

règ, oswa règleman, oswa pati ladan yo, pou nenpòt ajans pandan yon ijans nan Eta a pandan yon ijans nan 

Eta a poutèt katastwòf, si respè lwa jeneral, lwa lokal, òdonans, dekrè, règ, oswa règleman sa yo ta 

anpeche, jennen, oswa retade mezi ki nesesè pou fè fas a ijans katastwòf la, oswa si sa nesesè pou bay 

asistans oswa èd pou fè fas a katastwòf sa a, avèk dokiman sa a, ap sispann oswa modifye pwovizwaman, 

pou peryòd soti ant dat Dekrè Egzekitif sa a jiska dat 9 jen 2020, sa nou pral site la yo: 

 

• Kloz (b) nan souparagraf (v) nan paragraf (1) nan soudivizyon (c) nan seksyon 415.26, paragraf 

(8) nan soudivizyon (a) nan seksyon 487.9 ak paragraf (5) nan soudivizyon (a) nan seksyon 488.9 

nan Tit 18 NYCRR la; ak soudivizyon (7) nan seksyon 4656 nan Lwa sou Sante Piblik la (Public 

Health Law) yo modifye nan mezi ki nesesè pou mande operatè ak administratè tout etablisman 

mezon retrèt oswa etablisman ki pran swen granmoun yo, ki enkli tout mezon retrèt, pwogram 

lojman ki anplifye yo ak rezidans ki bay asistans pou ede moun viv yo, pou teste oswa fè 

aranjman pou teste tout pèsonèl yo, ki enkli tout anplwaye, pèsonèl kontra, pèsonèl, operatè ak 

administratè medikal yo, pou COVID-19, de fwa pa semèn, konfòmeman a yon plan ke 

administratè etablisman an te devlope epi ke yo te depoze nan Depatman Sante a (Department of 

Health) pa pi ta pase 5:00 p.m. nan Mèkredi 13 me 2020. Yo ta dwe rapòte nenpòt rezilta pozitif 

bay Depatman Sante a anvan 5:00 p.m. nan jou apre yo te fin resevwa rezilta tès sa a, nan yon 

fason ke Komisè Sante a te detèmine. Anyen nan sa nou sot mansyone la yo pa ta dwe entèdi 

pèsonèl Depatman Sante, oswa depatman sante lokal ki nan jiridiksyon mezon retrèt oswa 

etablisman ki pran swen granmoun yo, gen aksè ilimite a etablisman kote yo te detèmine ke aksè 

sa a nesesè nan diskresyon Komisè Sante a nan objektif pou ka teste tout pèsonèl yo pou 

COVID-19, epi a kondisyon ke an plis nan sikonstans sa yo operatè ak administratè yo ta dwe 

kowopere totalman ak pèsonèl Depatman Sante ak depatman sante lokal yo pou fasilite tès sa yo.  

 

AN PLIS DE SA, konfòmeman a otorite ke lalwa bay mwen selon Seksyon 29-a nan Atik 2-B nan 

Lwa Egzekitif la pou pibliye nenpòt enstwiksyon pandan yon ijans nan sitiyasyon katastwòf ki nesesè pou 

fè fas ak katastwòf la, mwen, avèk dokiman sa a, ap pase enstwiksyon nou pral site la yo pou peryòd soti 

ant dat Dekrè Egzekitif sa a jiska dat 9 jen 2020: 



 

 

 

 

• Pa pi ta pase 15 me 2020, alafwa operatè ak administratè tout mezon retrèt oswa etablisman ki 

pran swen granmoun yo dwe bay Depatman Sante a yon sètifika ki montre konfòmite yo ak 

Dekrè Egzekitif sa a ak direktif Komisè Sante a te pase yo, ak tout lòt Dekrè Egzekitif ak direktif 

Komisè Sante a te pase yo epi ki aplikab yo.  

 

o Komisè Sante a gen otorizasyon pou sispann oswa revoke sètifika fonksyònman 

nenpòt mezon retrèt oswa etablisman ki pran swen granmoun yo ki kalifye si li te 

detèmine ke etablisman sa a pa ka adere a Dekrè Egzekitif sa a, oswa nenpòt règleman 

oswa enstwiksyon ke Komisè Sante a te bay, epi si li te detèmine ke li pa an konfòmite 

e malgre nenpòt lwa ki kontrè Komisè an ka nonmen yon reseptè pou kontinye 

operasyon yo sou avi 24 èdtan bay operatè aktyèl la, pou kapab pwoteje lavi, sante ak 

sekirite moun ki nan Eta New York yo. Yo ka pini nenpòt fo deklarasyon ki nan 

atestasyon an anba pwovizyon lwa ki nan Kòd Penal 210.45.  

 

o Nenpòt mezon retrèt oswa etablisman ki pran swen granmoun yo ki pa konfòme yo 

anba Dekrè Egzekitif sa a ta dwe sijè a yon sanksyon 2,000 dola pou non-konfòmite 

pou chak vyolasyon pa jou, kòm si se te yon vyolasyon seksyon 12 nan Lwa sou Sante 

Piblik la, epi yo ta dwe pini nenpòt vyolasyon ki fèt apre yo kòm si se te yon 

vyolasyon seksyon 12-b nan Lwa sou Sante Piblik la, ak yon sanksyon 10,000 dola 

pou chak vyolasyon pa jou.  

 

o Yo ta dwe konsidere nenpòt pèsonèl nan mezon retrèt oswa etablisman ki pran swen 

granmoun yo ki refize pase tès pou COVID-19 konfòmeman a yon plan ke Depatman 

Sante a te soumèt kòm yon pèsonèl ki gen evalyasyon sante ki antidate oswa ki 

enkonplè, epi yo ta dwe an konsekans entèdi yo bay sèvis nan mezon retrèt oswa 

etablisman ki pran swen granmoun sa a jiskaske yo fè tès sa a. 

 

• Nenpòt lopital jeneral nan atik 28 yo pa ta dwe kite yon pasyan ale nan yon mezon retrèt, amwens 

ke operatè oswa administratè mezon retrèt sa a te sètifye anvan sa ke yo ka byen pran swen 

pasyan sa a. A kondisyon an plis, ke nenpòt lopital jeneral nan atik 28 yo pa ta dwe kite yon 

pasyan ale nan yon mezon retrèt, san yo pa fè anvan sa yon tès dyagnostik pou COVID-19 epi te 

jwenn yon rezilta negatif.  

 

 

 

 

F È T anba siyati mwen ak So Prive Eta a nan Vil 

Albany nan dizyèm jou mwa me nan 

ane de mil ven. 

 

 

 

SOU LÒD GOUVÈNÈ A  

 

Sekretè Gouvènè a 


